Lectio Divina
fuq il-Vanġelu tal-Ħadd


3 Ħadd tal-Għid
Sena Ċ

Ġw 21:1-19

1Wara dan, Ġesù raġa’ deher lid-dixxipli ħdejn il-baħar ta’ Tiberija. Dehrilhom hekk: 2Xmun Pietru, Tumas, li jgħidulu t-Tewmi, Natanjel minn Kana tal-Galilija, ulied Żebedew u tnejn oħra mid-dixxipli tiegħu kienu flimkien, 3u Xmun Pietru qalilhom: “Sejjer nistad.” Qalulu: “Ħa niġu miegħek aħna wkoll.” Marru, rikbu d-dgħajsa, u dak il-lejl ma qabdu xejn. 
Ġw 21 hu probabilment frott ir-redazzjoni finali tal-Vanġelu u jiġi wara ‘t-tmiem’ ta’ 20,30-31. Hu kapitlu mibni madwar il-figura ta’ Ġesù Rxoxt, il-komunità kollha, Pietru u d-dixxiplu l-maħbub. L-ewwel xena tal-vanġelu tal-lum (1-14) tixbaħ ħafna lil dik ta’ Lq 5,1-11, għalkemm il-kuntest huwa wieħed differenti.
V. 1-14 jiffurmaw inklużjoni marbuta mad-dehra ta’ Ġesù. Iċ-ċentru għalhekk hi din il-manifestazzjoni/laqgħa u kif isseħħ fil-ħajja tal-Knisja. Il-verb phaneroo niltaqgħu miegħu x3 (v.1.14) u l-awtur jinsisti li “din kienet ġa t-tielet darba...” (v.14). Iċ-ċertezza hi li Ġesù kontinwament jibqa’ juri ruħu u jimxi mal-komunità tiegħu; hu preżenti dejjem u kullimkien. Infatti d-dehra sseħħ “ħdejn il-baħar ta’ Tiberija”. Fl-immaġinarju bibliku l-baħar hu qabelxejn post mudlam, fejn il-bniedem jista’ jintilef/jegħreq. Hu sinjal tad-diffikultajiet u l-provi tal-bniedem. Imma daqstant ieħor hu l-post fejn Alla jwettaq l-opra tiegħu ta’ salvazzjoni, hemmhekk fejn il-bniedem ma seta’ jagħmel xejn (il-Baħar tal-Qasab). Għal dan il-baħar l-evanġelista jagħżel l-isem “ta’ Tiberija”, forsi b’rabta mal-isem pagan tal-belt biex juri l-missjoni tal-knisja, li tistad/issalva lill-bnedmin kollha. Ġesù jidher hemm! U jidher lil seba’ dixxipli, sinjal ta’ totalità u universalità. Huma l-Knisja kollha, mxerrda ma’ kullimkien. Infatti x-xena hija waħda li turi ż-żmien ta’ wara l-qawmien, ż-żmien tal-knisja u trid turi wkoll kif jista’ jkun l-aġir tagħha; infatti minkejja li d-dixxipli kienu xhieda tal-qawmien donnhom qed jagħmlu l-affarijiet mingħajr Ġesù, bil-mod ta’ qabel, tant li lilu ma jagħrfuhx. Pietru infatti jmur jistad, b’inizzjattiva personali u kulħadd imur miegħu. Il-ħin huwa dak ta’ bil-lejl, il-ħin tas-sajd, imma fl-istess waqt juri li qed isir il-bogħod mid-dawl, Kristu Rxoxt. Hu sajd li mid-dehra jsir bil-modi u l-kriterji tagħna. U dan japplika kemm għall-missjoni ta’ evanġelizzazzjoni tal-knisja kollha u anke fuq il-livell tal-ħajja personali; spiss nispiċċaw induru fil-vojt. Infatti “dak il-lejl ma qabdu xejn” “… għax mingħajri ma tistgħu tagħmlu xejn” (Ġw 15,5). 

4Filgħodu mas-sebħ, Ġesù kien qiegħed ix-xatt, imma d-dixxipli ma kinux jafu li kien Ġesù. 5Ġesù qalilhom: “Għandkom x’tieklu, ħbieb?” “Le,” weġbuh. 6Qalilhom: “Waddbu x-xibka n-naħa tal-lemin tad-dgħajsa u ssibu.” Dawn waddbu x-xibka, u mbagħad ma felħux jiġbduha daqs kemm qabdu ħut!
Ġesù, id-dawl tagħna, jidher mas-sebħ. Fil-Bibbja dan hu ġieli l-mument tal-intervent straordinarju ta’ Alla u tat-talb (Eż 14,24; Salm 5,4; 30,6; 88,14; 90,14). Hu qiegħed max-Xatt, fid-‘dinja’ ta’ Alla, tas-sod. Imma huma ma jagħrfuhx, bħalma jiġri lil Marija ta’ Magdala (20,14) u lid-dixxipli ta’ Emmaus (Lq 24,16). Għal dawn kollha, Ġesù suppost jinsab fil-qabar, u la hu qiegħed fil-qabar irrid nara x’nagħmel jien, għalkemm fil-verità hu “kien qiegħed ix-xatt”, hemmhekk, magħhom. U Ġesù, bi ħlewwa jew ironija jsejħilhom “ċkejknin” (paidia), ‘m’għandkomx x’tieklu?!’. Hi mistoqsija retorika li titlob tweġiba negattiva. Ġesù qisu jqiegħed idu fuq il-falliment. Jirrimarkah. L-ikel hu msejjaħ prosphagion, xi ħaġa, ġieli ħut, li tiekol mal-ħobż. Għax ħobż għandhom, imma jonqos it-togħma t-tajba ta’ miegħu. U huma b’kuraġġ kbir jweġbuh “le”. Għax faċilment wieħed quddiem il-falliment jissuppervja, jirrakkonta lilu nnifsu li qabad, jew jibda jikkuntenta ruħu bix-xejn, bil-ħobż biss. Għalhekk din il-kriżi u l-kostatazzjoni tagħha huma għodda indispensabbli; Ġesù jwassalhom jistqarru l-faqar tagħhom u għalhekk issa huma disponibbli jilqgħu l-istedina ta’ Ġesù għas-sajd mill-ġdid. Huma issa ser joħorġu jistadu f’ħin li ma kinux pjanaw huma, u aktarx b’teknika differenti, fuq “n-naħa tal-lemin”. U huma jobdu/jafdaw għax kienu fallew u ammettew dan. U jiskopru li kollox differenti, għax jeżisti il-mod ta’ Alla kif tagħmel l-affarijiet, teżisti l-leminija tiegħu ‘li tagħmel ħwejjeġ ta’ ħila’ (Salm 118,15-16). Din hi mid-dehra s-sitwazzjoni ordinarja tal-Knisja, is-sitwazzjoni ta’ wara l-qawmien: Ġesù hu ħaj imma nitilfuh. ninsew min hu. Għalhekk nerġgħu nistadu bis-soluzzjonijiet tagħna u nfallu. Imma hu jidher max-xatt u jistedinna mill-ġdid nistadu differenti, nistadu miegħu.

7Id-dixxiplu li kien iħobb Ġesù qal lil Pietru: “Il-Mulej dan!” Għalhekk Xmun Pietru, kif sama’ li kien il-Mulej, xeħet fuqu l-libsa ta’ fuq, għax kien għoddu għeri, u ntafa’ l-baħar. 8Id-dixxipli l-oħra, billi ma kinux imbiegħda wisq mill-art, imma xi mitejn driegħ biss, resqu bid-dgħajsa jkaxkru warajhom ix-xibka bil-ħut. 
L-ubbidjenza twassal għall-esperjenza tal-opra ta’ Alla u issa jista’ jiġi rikonoxxut Ġesù: “il-Mulej dan!”. U dan jagħmlu d-dixxiplu l-maħbub li jgħaddi biex ibiddel il-ħarsa tiegħu minn fuqu nnisfsu jew minn fuq il-fatti (koroh u sbieħ, ta’ falliment u ta’ suċċess) għal fuq Ġesù (20,18.25.28; Rum 10,9). Dan hu l-passaġġ kontinwu tan-nisrani: jgħaddi mill-preokkupazzjoni jew il-ħarsa lejh u lejn l-esperjenza personali għall-ħarsa fuq Ġesù. Mhux hekk biss, imma jagħraf li l-qabda ħut hi frott il-Mulej. 
Pietru jixħet fuqu (diazonnumi x2 fit-TG) l-libsa u ntafa’ l-baħar. Il-verb hu l-istess wieħed użat minn Ġesù fil-ħasil tar-riġlejn (“rabtu ma’ qaddu”). Wieħed ġeneralment ma jilbisx biex jintefa’ l-baħar. Imma l-laqgħa mal-Mulej twassal biex wieħed jilbes il-fardal u jintefa’ fil-baħar, fejn hemm min qed jegħreq, biex jaqdi u jsalvahom; hija din l-libsa tad-dixxiplu, għax hija din il-libsa tal-Imgħallem. Id-dixxiplu hu wkoll dejjem mistieden jinżel f’ilma ieħor, dak tal-magħmudija, fejn imut għall-bniedem il-qadim u jilbes lil Kristu. “Imma ilbsu lil Sidna Ġesù Kristu u ħallukom mill-ħsieb tal-ġisem u l-ġidbiet tiegħu” (Rum 13,14). “Ilbsu mela sentimenti ta’ ħniena, tjieba, umiltà, ħlewwa u sabar... u fuq kollox ilbsu l-imħabba li hi l-qofol tal-perfezzjoni” (Kol 3,12-14). Imbagħad id-dixxipli l-oħra resqu bid-dgħajsa (żgħira) jkaxkru/isalvaw lill-ħut: l-immaġni tal-knisja per eċċellenza.

9Kif niżlu l-art, raw li kien hemm xi faħam jaqbad, bil-ħut fuqu, u xi ftit ħobż. 10Qalilhom Ġesù: “Newlu ’l hawn xi ħutiet minn dawk li għadkom kemm qbadtu.” 11Xmun Pietru tala’ fid-dgħajsa u ġibed l-art ix-xibka mimlija b’mija u tlieta u ħamsin ħuta kbira; u minkejja daqshekk ħut, ix-xibka ma nqasmitx. 12Qalilhom Ġesù: “Ejjew, kulu.” Imma ħadd mid-dixxipli ma ssogra jistaqsih, ‘Int min int?’, għax kienu jafu li kien il-Mulej. 13Ġesù resaq, qabad il-ħobż u newwilhulhom; u hekk ukoll għamel bil-ħut. 14Din kienet ġa t-tielet darba li Ġesù deher lid-dixxipli wara l-qawmien tiegħu mill-imwiet.
Kien hemm diġà l-ħut! Imma Ġesù jistedinhom ‘inewlu xi ħut minn dawk li kienu qabdu huma’. L-ikla għalhekk hija mogħtija minn Ġesù u minnhom. Din is-sinerġija tal-fidi hi preżenti l-ħin kollu fir-RV; tidher per eżempju f’kull sinjal. Hekk, f’Kana tal-Galilija huwa Ġesù li jibdel l-ilma f’inbid, imma huma l-qaddejja li jimlew il-ġarar bl-ilma. Dan kollu juri d-dinjità u r-responsabilità tad-dixxipli fost l-oħrajn. Wieħed jista’ wkoll jinnota kif f’dan il-każ ukoll, iċ-ċavetta ta’ kollox hija l-ubbidejnza għall-kmand ‘stramb’ ta’ Ġesù li quddiem in-nuqqas ta’ inbid jitlob lill-qaddejja jimlew bl-ilma l-ġarar tal-ħaġar imqegħda hemm għall-purifikazzjoni tal-Lhud. 
U kien hemm ukoll il-ġamar (anthrakia x2 fit-TĠ) xi ħaġa li tfakkar fil-faħam jaqbad waqt iċ-ċaħda ta’ Pietru (18,18), il-mument li fih beża jafda ħajtu f’Ġesù. Issa, għax qagħad għall-kelma tiegħU ħareġ mill-ilma liebes il-fardal u b’qabda enormi ta’ ħut. L-awtur jinsisti fuq dak li raw: ‘faħam jaqbad, ħut u ħobż’. Qed jaraw is-sinjali ħajja ta’ Ġesù, l-Ewkaristija, kif issa narawh kontinwament aħna wkoll. 
Il-qabda ħut kienet ta’ 153 ħuta kbira, sinjal ta’ milja u totalità; daqshekk kienu l-ħut magħrufa tal-Mediterran f’dak iż-żmein, barra li 153 hu 50x3 + 3, jew inkella is-somma tan-numri minn 1 sa 17, fost oħrajn. “U minkejja daqshekk ħut, ix-xibka ma nqasmitx (schizo) bħalma tibqa’ mhux imqatta’ t-tunika ta’ Ġesù (19,24), sinjal ta’ poplu wieħed, ta’ Knisja waħda, magħquda fid-diversità tal-popli. U Ġesù stess jistieden, “ejjew kulu”, bl-istess azzjonijiet ta’ Ġesù bħal f’6,11, u jagħti l-ikel, ħobż u ħut, simboli Ewkaristiċi, simboli tad-don tal-ħajja mogħtija.  


15Wara li kielu xi ħaġa, Ġesù qal lil Xmun Pietru: “Xmun bin Ġwanni, tħobbni int aktar minn dawn?” “Iva, Mulej,” wieġbu, “int taf li nħobbok.” Qallu: “Irgħa l-ħrief tiegħi.” 16Staqsieh għat-tieni darba: “Xmun bin Ġwanni, tħobbni int?” “Iva, Mulej,” wieġbu, “int taf li nħobbok.” Qallu: “Irgħa n-nagħaġ tiegħi.” 17Għat-tielet darba staqsieh: “Xmun bin Ġwanni, tħobbni?” Pietru ħass għafsa ta’ qalb għax staqsieh għat-tielet darba, ‘Tħobbni?’ u qallu: “Mulej, int taf kollox, inti taf li nħobbok.” Qallu Ġesù: “Irgħa n-nagħaġ tiegħi. 18Tassew tassew ngħidlek, meta kont żagħżugħ, kont titħażżem waħdek u tmur fejn trid; imma meta tixjieħ, int tiftaħ idejk u ħaddieħor iħażżmek u jieħdok fejn ma tkunx trid!” 19Dan qalu biex ifisser b’liema mewta kien sejjer jagħti glorja lil Alla. Imbagħad Ġesù ssokta jgħidlu: “Ejja warajja.”
Issa l-proċess tax-xena ta’ qabel donnu jirrepeti ruħu fid-djalogu ma’ Pietru. F’din is-silta jidher li hemm ċertu logħob bil-verbi tal-imħabba (agapao u phileo) u għal tlitt darbiet għandna mistoqsija, tweġiba u missjoni. Pietru hu afdat bil-ħrief u n-nagħaġ tal-Mulej, qabelxejn bid-dgħajfa (il-ħrief) u mbagħad bil-poplu kollu (in-nagħaġ). Hu mistieden jirgħahom (bosko u poimaino); jagħti l-ikel u jirgħa/jmexxi. (Ara Ġw 10,1-30). L-ewwel darba jsaqsih iħobbux aktar minn dawn (touton), li aktarx tirreferi għad-dixxipli, imma tista’ tirreferi wkoll għall-affarijiet li juża għas-sajd, it-tekniċi tiegħu, l-affarijiet li kien ħalla biex jimxi wara Ġesù eċċ. Quddiem il-qarrej toħroġ ċar il-ħtieġa tat-tiġdid tas-sejħa, tal-imħabba ‘aktar minn’, tal-imħabba li titlob li wieħed ‘jitlef’ għal xi ħadd. 
Dawn it-tlitt mistoqsijiet huma tortura għal Pietru għax ifakkru fit-tlitt ċaħdiet. U sa fl-aħħar isseħħ ‘l-għafsa tal-qalb’ (lupeo), dak il-qsim ta’ qalb qaddis, bħalma nsibu fid-diskors ta’ Pietru stess f’Għid il-Ħamsin: “Dan il-kliem li semgħu laqtilhom/nifdilhom (katanusso) qalbhom” (At 2,37). X’kien dan il-kliem? Il-fatt li kienu huma li sallbu lil Ġesù! Dan il-qsim tal-qalb hu neċessarju u jeħlisna/jfejjaqna mir-rabta mal-ego tagħna. U għalhekk issa Pietru jista’ jimxi warajH. Hu li kien jibbaża kollox fuq il-kwalitajiet tiegħu issa jrid jiskopri/jiftakar id-dgħufija, l-miżerja u l-inkoerenza. U jeħtieġ iħalli lil Ġesù jaħsillu riġlejh, il-parti l-aktar maħmuġa biex hekk ikollu x’jaqsam miegħU (Ġw 13,8). Hija infatti l-maħfra l-mutur tal-ħajja l-ġdida u mhux l-isforzi tagħna. U din il-maħfra tasal meta nħallu l-ego jinkiser: “Mulej, int taf kollox, int taf li nħobbok”; ‘Int taf li tradejtek, u taf l-imħabba tiegħi x’issarraf. U fl-istess waqt qed tafdali kollox.’ Hu kien jaħseb li kien jaf lilu nnifsu aktar milli kien jafu Ġesù (Ġw 13,36-38), imma issa jħalli l-għarfien u t-tmexxija f’idejn il-Mulej. U issa infatti jistgħu jħażmuh l-oħrajn u jeħduh fejn ma jridx. Meta kien żagħżugħ, bħal kull ‘żagħżugħ’ ieħor, kien jagħmel li jrid, u jassolutizza l-viżjoni u r-rieda tiegħu. Din hi l-kundizzjoni tat-tifel immatur, infantili, ribelli li jobdi lilu nnifsu, li jagħti lilu nnifsu hu l-irwoli li jippreferi. Issa imma li xjaħ/kiber/immatura tgħallem iħalli lill-Mulej imexxih u jagħtih Hu l-irwol fil-ħajja; f’kelma oħra, tgħallem iħobb. Il-maturità fil-ħajja u fil-fidi sseħħ meta nidħlu fil-ġrajjiet u ċ-ċirkustanzi hekk kif inhuma. L-infantili jridu l-ħajja tobdihom. L-adult jidħol fil-ħajja kif inhi, iħobb lill-persuni hekk kif inhuma, jaċċetta li fil-ħajja hemm ħafna anqas x’tiddeċiedi u ħafna aktar x’tivvalorizza, ftit x’tagħżel u ħafna x’taċċetta u tagħraf tgħix tajjeb fihom b’imħabba. Sa qabel il-passjoni Ġesù ma setax imexxih. Issa li għaraf l-ingann tiegħu, li għaraf is-sens qaddis tal-limitu tiegħu, jista’ jilqa’ l-maħfra u jikber hu fil-ħniena/l-imħabba. Issa jsir adult, isir Kristu ieħor (12,26) li jagħti ħajtu, għax dan hu r-ragħaj. Issa Ġesù jista’ jgħidlu: “Ejja warajja”.
